
� CONVIVENZA

Tgi sun jau e tgi es ti?
DAD ANNA NEGRINI

Ta regordas da quel cun 
il nas grond, quel che 

gieva adina a spass sin via?» 
u «Enconuschas quella che 
fa adina uschè tgutgas du­
mondas durant las prelec­
ziuns, uschia che l’atten­
ziun en l’auditori na tutga 
betg pli al docent?» u perfin 
«Jau manegel quella dunna 
cun chavels grischs ed ina 
goba ch’è adina uschè cur­
taschaivla e dumonda co 
ch’i va.» A mai èsi dà en egl 
che nus discurrin per gron­
da part da caracteristicas 
d’identitad externas, cun­
zunt cura che nus n’enco­
nuschain betg propi ina 
persuna. Il pli savens redu­
ceschan questas constata­
ziuns las persunas a lur 
tratgs ils pli singulars.

In discurs tranter dus en­
conuschents che tracta 

d’ina terza persuna senza 
savair ses num vegn per 
gronda part manà cun far 
diever da caracteristicas che 
descrivan l’exteriur da quel­
la persuna. Quai pussibili­
tescha als dus participants 
dal discurs da chapir da tge 
persuna ch’i vegn discurrì. 
Nus ans orientain alura il 
pli tenor caracteristicas ve­
saivlas che faciliteschan la 
communicaziun e l’identi­
ficaziun da quella persuna.

Essan nus lura la summa
da las caracteristicas che

noss concarstgauns define­
schan? Alura fiss la popula­
ziun il spievel che reflecte­
scha nossa identitad. Nus
fissan definids tenor normas
ordaifer da nus sezs. Ma es­
san nus propi tut quai che
noss concarstgauns percepe­
schan? Bleras giadas, cun­
zunt en l’ambient public,
mussain nus in maletg arti­
fizial da nossa identitad. Sco
per exempel en sortida, cura
ch’ils blers guardan in pau
dapli sin lur cumparsa ed
adattan quella a lur am­
bient. Essan nus en quel
mument anc adina fidaivels
a nus sezs? Quai è ina du­
monda ch’è fitg greva da re­
spunder. En sasez è quella
midada d’apparientscha in
sforz d’ordvart e per nus pe­
rò gia insatge normal. Per­
tge na duess jau betg ir en
sortida sco quai che jau sun
ida oz a scola ubain a lavu­
rar? Pertge na duess jau betg
ir en mia vestgadira da
mintga di a ma preschentar
per ina nova plazza

Nus pudessan però er
esser quella persuna

che nus percepin d’esser. Per
part na sa cunfa nossa per­
cepziun betg cun la percep­
ziun exteriura che noss con­
carstgauns han. Quantas

giadas avain nus gia sentì
ch’i vegniva discurrì da nus
e nus na savevan betg propi
suandar quel giudicament.

A la fin finala èsi mo im­
purtant co che nus ans

percepin sezs. Nus avain gia
tuts fatg l’experientscha che
carstgauns ans pon giudi­
tgar u percepir a moda
cumplettamain differenta.
Nus duessan er empruvar
da betg dar memia blera
paisa a l’opiniun dals auters,
uschiglio na pudain nus far
endretg a nagin. Tenor mia
opiniun ha mintga singul
cuntanschì gia ina massa
sch’el vegn da far quai che
para endretg ad el sez.

* Anna Negrini è creschida si a Sa­
vognin. Ella ha fatg la matura bilingua
e studegia a la Scola auta da pedago­
gia dal Grischun.

� L’AURA

Chalira da stad cuntinua
Situaziun generala: Ina vasta zo­
na da pressiun aut sa stenda da la 
Mar Mediterrana sur il territori 
da las Alps fin a l’Europa da l’ost.
Oz: Avantmezdi anc intgins ni­
vels ed en l’ost anc ultims uradis. 
Cunter saira singuls uradis lo­
cals. Temperaturas la notg 
tranter 18 e 22 grads, du­
rant il di 30 fin 33 grads. 
Cunfn da nulla grads 
sin 4500 meters. En las 
muntognas lev vent dal vest.
Prognosas: Il mardi l’emprim 
anc per gronda part sulegliv e fitg 
chaud. Cunter saira tant en las 
muntognas sco en la Bassa per 
part ferms uradis e stemprads. 
Mesemna la damaun anc neblì e 
singuls urezis, alur sulegliv.

Il cussegl federal sin viadi en il Tessin
� (lq) Il viadi tradiziunal dal
cussegl federal ha manà quest
onn en il Tessin, la patria d’ori­
gin da la presidenta da la confe­
deraziun Simonetta Sommaru­
ga. Da san. Doris Leuthard, Di-

der Burkhalter, Eveline Widmer-
Schlumpf, Alain Berset, Simonet-
ta Sommaruga, Johann Schnei-
der-Ammann, Corina Casanova
(chanceliera) e Hansueli Mau-
rer. Da bellezza aura da stad han

las magistratas ed ils magistrats
fatg ina excursiun cun bartga sin
il Lago Maggiore e visità la re­
giun da protecziun da la natira
da Bolle di Magadino e la cha­
pitala da Blinzuna.

Donns suenter ferm urizi 
en il vitg da Mesocco

En il vitg da Mesocco ha in uri­
zi chaschunà stersas notg
gronds donns. Pervi da la ferma 
plievgia è in sbuvaditsch vegnì 
liber ed ha stuppà in aual. Cura 
che las auas sajan lura vegnidas 
libras hajan quellas fatg cupitgar

pliras pitgas electricas e stratg
davent ina punt da peduns. La 
via tras il vitg da Mesocco è sta­
da bloccada per var in’ura ed i ha 
dà in’interrupziun da la forza
electrica. Persunas n’èn betg
vegnidas a donn.

Puschlavins cun record mundial
La populaziun da la Val Po­
schiavo ha realisà in nov record 
mundial en avrir buttiglias da
vin cun in cucun. Betg main che 
1054 persunas hajan scucunà ina 
buttiglia aifer 30 secundas, rap­
porta la gasetta online «Il Berni­
na». Cunquai han ils Puschlavins 

rut il record da fin qua ch’era ve­
gnì mess si en California cun avrir 
639 buttiglias aifer 30 secundas. 
Cun ses record vegn la Val Po­
schiavo uschia en il cudesch da
«World Guiness Records». Il gu­
dogn da quest’acziun va en favur 
d’in project en Africa.

Vocabulari
ir a spass = spazieren gehen
tgutg = blöd
chavels grischs = graue Haare
goba = Buckel
curtaschaivel = freundlich, höflich
ils tratgs ils pli singulars = die auf-
fälligsten Züge
facilitar = erleichtern
spievel = Spiegel
percepir = wahrnehmen
la cumparsa = das Äussere
apparientscha = Erscheinung
vestgadira da mintgadi = Alltags-
kleidung
cunfar = übereinstimmen
giudicament = Beurteilung

Unterstützt von der 
Lia Rumantscha

1054 Puschlavins han scucunà ina buttiglia vin aifer 30 secundas.

Mustér e Sedrun perdessan milliuns
� (rtr) Las vischnancas da 
Mustér e Tujetsch perdan agids 
finanzials en l’autezza da mil­
liuns, sch’i na reussescha betg 
da metter en pe in’organisaziun 
turistica communabla fin la fin 
2015. Il chantun Grischun vul fer­
mas e grondas destinaziuns da tu­
rissem ed uschia spetga Jon Dome-
nic Parolini era che Mustér e Se­
drun giajan ina via communabla. 
Cas cuntrari stoppian las vi­
schnancas viver cun las conse­
quenzas. La basa per la decisiun 
da dar per la colliaziun dal terri­
tori da skis dad Andermatt e Se­
drun trais milliuns à fonds perdu 

per l’emprima etappa è tenor Jon 
Domenic Parolini la collavura­
ziun sin il sectur turistic tranter 
las duas vischnancas. Sche Mustér 
e Sedrun na chattian betg ina so­
luziun communabla stoppia il 
chantun reponderar sia decisiun.

Sch’il chantun reponderescha 
sia decisiun pudess quai er avair 
in’influenza sin l’emprest da 40 
milliuns che la confederaziun dat 
per l’emprima etappa da la collia­
ziun dal territori. Sco Jon Dome­
nic Parolini di sajan quellas deci­
siuns liadas ina cun l’autra. 

Silvio Schmid, il directur da la 
Andermatt­Sedrun Sport SA, na 

vul betg commentar quest tema. 
Quai saja chaussa da las vischnan­
cas da Tujetsch e Mustér, els na sa­
jan betg partenaris.

En connex cun il project da
colliar il territori da skis da Mu­
stér cun ina pendiculara fin a Se­
drun di Rudolf Büchi, il directur
da las pendicularas da Mustér,
che quai na dettia betg bler da dir
il mument. Mo i saja impurtant
che las vischnancas da Mustér e
Tujetsch lavurian ensemen en il
turissem. Ulteriurs partenaris
impurtants sajan dentant er Ur­
sera cun Andermatt e l’ulteriura
Surselva.

